PLENO DO 5 DE SETEMBRO DE 2006
Moción do G.P. Popular de Galicia, por iniciativa de D. Angel Bernardo Tahoces, sobre a non constitución da fundación que integrará a denominada “Plataforma de innovación de desenvolvemento empresarial” ou metadistrito

Ten a palabra agora en representación do Grupo Parlamentar dos Socialistas o señor Fernández Leiceaga. 

O señor FERNÁNDEZ LEICEAGA: Bos días de novo.

A verdade é que no debate que tivemos xa fai dous meses e pico en relación con este tema eu creo que se suscitou unha situación, digamos, dunha certa confusión sobre cal era o fondo da argumentación do portavoz do Partido Popular. Nós diciamos que a industria en Galicia ten un problema central, que é o déficit de produtividade, que ademais existía unha realidade cunha escasa presencia de distritos industriais stricto sensu en Galicia, pero si existían clusters que funcionaban, nalgúns casos con ferramentas de carácter tecnolóxico, pero, en todo caso, se caracterizaban por ter unha gran dispersión territorial e unha escasa capacidade de innovación. Nese sentido, reforzar os distritos nos parecía ben, e coincidiamos co Partido Popular que era correcta esa proposta, reforzar os clusters nos parecía tamén correcto. Pero ao mesmo tempo, e inseridos nun mecanismo que a propia Comisión Europea quere pór en marcha, e que está apoiado ademais con fondos específicos para os próximos sete anos por parte da Comisión Europea, había que pasar a enfoques máis abertos territorialmente, pasar da comarca ou do distrito a un enfoque galego, pasar a un enfoque volcado na innovación, e, ademais, superar, digamos, os límites que introducía o concepto sector e ir a plataformas de carácter multisectorial. A esto se lle ten chamado “metadistrito”, pero podemos chamarlle tamén “plataforma tecnolóxica integrada” ou da forma que vostede considere mellor. Do que se trata, en definitiva, é de pór a traballar de forma conxunta as tres universidades, as grandes empresas con capacidade de innovación e as distintas administracións públicas, comezando pola Administración autonómica, para fomentar a creación e a difusión da innovación, do coñecemento e da innovación e trasladar esto ao conxunto do tecido empresarial para mellorar a produtividade. Esto é do que se trata. A presencia pública, a presencia da Administración autonómica, está máis que xustificada polas características específicas que ten o propio ben tecnoloxía, está máis que xustificada polo efecto, se se quere, de contrapeso que pode ter a Administración en relación con algunhas grandes empresas, polo elevado risco e o longo período de maduración que teñen os investimentos tecnolóxicos e por outras múltiples razóns.

Por iso nós críamos que a proposta de plataforma tecnolóxica era razoable, que había que impulsalo e apoialo desde este Parlamento. A verdade é que a partir da moción do Grupo Popular e da propia intervención do señor Bernardo Tahoces, eu agora si que estou aínda máis confuso en relación co que nos propón o Grupo Popular. Porque non nos fala nada do distrito industrial, da súa preocupación orixinal, que era cómo reforzar o distrito industrial vigués. Non, agora xa non se trata de nada desto. Agora se trata de enfrontarse ao que nos propón a consellería para... ¿para que? “Auténticas pasarelas do coñecemento”. Está moi ben, as pasarelas poden ser de diverso tipo, pero ¿en que se concreta iso, señor Bernardo Tahoces? ¿Nunhas mesas provinciais? ¡Home! Vostede mesmo o dicía. Os protagonistas deste mundo do coñecemento e innovación son as universidades, os centros tecnolóxicos, con apoio autonómico moitos deles, os da Administración central, e as grandes empresas. ¡Ah, no! Pero nestas mesas sectoriais deben de estar os sindicatos e deben estar as cámaras de comercio, son as grandes protagonistas. ¡Hombre!, sexamos un pouco serios. Se nos equivocamos coas nosas interpelacións, non fagamos a moción. E se, a pesar de todo, insistimos en facer a moción, fagámola respectando o que era, digamos, o xenio orixinal da iniciativa. Non cambiemos de orientación á metade de partido, porque resulta que nos demos conta que nos equivocamos. A proposta da consellería é moito  máis seria, máis consistente e ten moito máis sentido que calquera das cousas que vostedes propoñen.

Non persista no error, porque non ten ningún sentido. ¿O ámbito provincial é mellor que o autonómico para a transferencia de tecnoloxía? ¿Realmente cree esto? ¿Cree que o clúster do naval que ten presencia en Vigo e en Ferrol está mellor tratado si dividimos Galicia en catro mesas de traballo? ¿Esto ten algún sentido, señor Bernardo Tahoces? ¿Ten sentido que nas mesas provinciais estean presentes as universidades de cada provincia cando sabemos que teñen liñas de investigación que en moitos casos poden cooperar entre si de universidades diferentes? ¿Non será moito mellor levar isto a un organismo co carácter de fundación ou outro diferente que poida ter unha visión do conxunto do territorio, do conxunto da industria galega, e que, desde logo, non anula –nin ten esa intención– o que se poida facer en cada distrito e o que se poida facer en cada sector, e non vai nin a anular nin a substituír aos centros tecnolóxicos xa existentes nin ás universidades existentes? Pero si pode contribuír a pór en marcha proxectos que teñan unha maior amplitude de carácter territorial ou sectorial así como mecanismos de difusión do coñecemento e da innovación no conxunto do tecido produtivo. Por eso, nós non podemos, en todo caso, apoiar esta iniciativa, e si manifestar a nosa sorpresa porque incluso o sistema de fundación cando se trata de facer coincidir intereses privados e públicos careza de sentido cando ao mesmo tempo se pon como exemplo outra fundación que ten tamén este mesmo carácter, como é Feuga. Feuga si e esta non. ¿Que pasa? ¿Que o novo Goberno non pode crear fundacións e o antigo podía crear todas as que quixera. É que isto non ten moito sentido desde unha posición dunha mínima coherencia, señor Bernardo Tahoces. 

Nada máis e moitas gracias

